
<Cuntradas imaginarias> — Chamonas alpinas —
Catalugna e Flandra — Davart il luf — Integraziun
da fugitivs — Esperanto — Salvar il Doubs — Clau-
stra da Mustér — Communissem — L'iert biodivers

TEMA

DA SILVANA DERUNGS

M La primavaira passada e cumpari il
cudesch «Cuntradas imaginarias» da
Walter Rosselli. In cudesch fin cun
umor fin. In cudesch che va sin viadi e
che ans fa tschertgar e guardar — en-
turn nus ed enten nus. Capitar na capi-
ta atgnamain betg bler en «Cuntradas
imaginarias»: «No s-chasain.» Perd da-
sper quest midar chasa capita bler dapli.
La midada da chasa ¢ be in pretext — ma
in bun! — per observar e reflectar autras
midadas e per prender en ina nova per-
spectiva: «S-chasond mudast la cuntrada
dadaint e dadoura, aint in tai svess ed aint
ill'abitaziun.»

Damai: Walter mida chasa. (A maun
dad indicaziuns biograficas da I'«eu» ra-
quintader partin nus dal fatg che quel
«ew saja identic cun lautur Walter Ros-
selli numna sin la cuverta.) Ma tgi ¢ quest
Walter? El ¢ viagiatur en plirs senns. In-
tgins al enconuschan forsa sco translatur,
p. ex. da «La chasa veglia» dad Oscar Peer
en franzos. E sco translatur viagia Walter
tranter las linguas vi e na. Er en sia bio-
grafia ¢ el in viagiatur — e circumscriva
quai schend dad avair «fatg il tamazi fin
enturn ils quarant’onns». Savens ¢ autur
e translatur dentant era viagiatur en il
vair senn dal pled, il bler sco passagier en
il tren. E da quests viadis ans lascha el
participar en «Cuntradas imaginarias»:
purtretond cuntradas contempladas e da
quellas cumplettadas en ils patratgs.

Walter en viadi:
avert, sincer e cun viz
Ma tge legin nus en quest cudeschet da
strusch 100 paginas? Rapports da viadi?
Istorgias curtas? Anecdotas? Columnas?

Nua ¢ Walter?

Recensiun dil cudisch «Cuntradas imaginarias» da Walter Rosselli

U vulain nus categorisar quai sco refle-
xiuns purziunadas e sequenzadas? Per-
quai en quests raquints en il dretg lieu sut
il format «Ord chadaina» da la Chasa
Editura Rumantscha — ina retscha che
publitgescha texts contemporans che na
sa laschan betg adina categorisar a moda
classica tenor furma e cuntegn. Ils texts
da Rosselli én dal reminent gia cumpa-
rids en versiun originala taliana en la re-
vista «Agricoltore Ticinese»; lautur als ha
lura elavurd e translatd per vallader per
questa ediziun. Ma independent dal
gener dals texts: Amez quels sent’ins Wal-
ter che di quai ch’el pensa, mintgatant
avertamain e mintgatant main manifest.
El sco persuna, modest sco quai ch’el &,
resta dentant adina in pau zuppa, quai
ch’¢ forsa simptomatic per translaturas e
translaturs. Amez ils texts stat perd era
Walter cun ses viz subtil uni cun collia-
ziuns tranter las linguas, mussond I'agili-
tad e la raffinezza linguistica. Quella re-
sorta p. ex. en l'allusiun ad in grond gros-
sist: «Perfin il supermarcha, quel mez
gross cul nom cha no mettain I'accent siil
fos vocal, rivaiva in cumiin mincha mar-
di saira e sonda la daman.»

Lumor fin chatta ses pendanten las il-
lustraziuns dal cudesch: Ils maletgs da
Franz Caviezel én fotografias fatgas da
webcams. Quellas paran absurdas ed ir-
riteschan: Pertge in maletg cuvretg cun
pes dad ina mustga? Pertge in curtgin
ch’ins vesa be atras las lamellas dals bar-
cuns? Ma lura chatt’ins Walter er en quels
maletgs. Prendend en ina nova perspec-
tiva sa preschentan las cuntradas purtre-
tadas cun novas dumondas: Pertge vul
insatgi mussar gist quel panorama? Per-
tge vul insatgi observar gist quella via? E
cura ch’insatge nunspetgd vegn davant la

camera daventan quests maletgs diver-
tents ed accentueschan e cumpletteschan
ils texts da Rosselli.

Perd enavos tar il tema: Walter mida
chasa ed ans piglia cun el sin viadi da cha-
sa a chasa, tranter Montreux e Milano,
I'Islanda e I'Ttalia. El ans raquinta da cu-
deschs legids e dat invista en cuntradas
realas e visiblas e quellas regurdadas ed
imaginarias. Tranteren &n quai cuntradas
chargiadas cun istorgias da dieus nordics
e lieus plains da regurdientschas da I'uf-
fanza. Quellas istorgias én anecdoticas,
levas e divertaivlas, ma main extraordina-
rias e custaivlas. Las perlas da «Cuntradas
imaginarias» én numnadamain ils texts
strapatschus.

Cun polesch verd e det mussader
Gea, Walter scriva era spess e pretensius!
Intgins suspiran, pensond da stuair leger
descripziuns da cuntradas. Perd gist quels
texts furman ils muments prezius da
quest cudeschet. Rosselli ¢ in bun obser-
vader contemplativ, sco p. ex. dal tschiel
sur il Jura: «Daléntsch davent sun las co-
stas dal Jura illa sumbriva, grisch da miir
ed amorfas davo iin sindal da lat, ma sur
las craistas as culurischa il tschél blau
d’orandsch tmiich e las niivlas da cirrus
chi ris-chan dad ir tras el piglian planet
nilanzas da grisch da fiim. Il priim sblach,
simpizza uossa Uorandsch e las niivlas
vegnan amo {in pa plii s-chiiras, intant
chala culla da {6 as schlada e para per iin
mumaint da far gnir plii ferma sia glii-
schiir [...] sco iin vegl pairin chi da iin
ultim sigl da gliim ant co’s stiider per
adiina.»

Entras 'accuratezza e 'exactadad lin-
guistica e materiala én las frasas lungas,
mintgatant era cun ina sintaxa nunusita-

da. Questas frasas ans sforzan da ralentar
— sche nus essan disposts per quai. Ed el-
las ans sforzan da ponderar, p. ex. davart
las atgnas enconuschientschas botanicas:
Il suvi, quel enconuschain nus anc, ma
tge planta ¢ il puzpan? Tge pastg ¢ la
giunschla? E tge planta ¢ la tschespidana?
Quest muments én dal rest in bischu en
quest cudesch, damai che pauca belletri-
stica rumantscha numna tantas plantas e
flurs per lur num senza dar l'impressiun
dad esser in cumpendi botanic.

Siond usche datiers a la natira pleden-
ta Rosselli natiralmain er in tema signifi-
cativ per el — e da raschun per nus tuts: La
pitschnezza da 'uman davant la bellezza e
la pussanza da la natira ch’¢ en il medem
temp usche fragila e vulnerabla. «Eir ils va-
drets chi’s retiran laschan perd inavo cun-
tradas da tschel muond [...] In quistas
cuntradas davantils vadrets as schladan las
proporziuns. Tl at saintast amo plii pit-
schen in quellas extensiuns desertas e da-
vant'imnatscha dal coloss da glatsch chid
es amo adiina I, sco iin veg| tiran, e scha-
bain chel es vieplii flaivel, sa'l amo adiina
far vade sainza preavis e sainza bleras cere-
monias.» Qua e la para Walter da dauzar
ses det mussader, appellond ad in zic da-
pli umilitanza. Per fortuna tschiffa el si era
quels muments admoninds cun ina
tschegnada strolia che ans lascha — malgra
tut — surrir a la fin.

«Laschar gustar la cuntrada»
«Viagiar planet es la megldra maniera per
as laschar gustar la cuntrada», scriva
Rosselli. Leger plaunet ¢ la meglra ma-
niera per sa laschar gustar «Cuntradas
imaginarias». Il cudesch ans sforza da ra-
lentar per pudair suandar pass per pass,
ventin per ventin, mintga midada da co-

Frontispizi dal cudesch «Cuntradas imagi-
narias» da Walter Rosseli. MAD

lur al firmament, da s'imaginar las fasset-
tas da las colurs descrittas. E qua sa reve-
lescha ’effect dal cudesch, I’act meditativ
observond la natira interna ed externa e
giudend l'unitad dad ambient ed atmo-
sfera — tut cumbina cun ina presa spier-
tusadad e senza esser pesant. Gist uss, il
cumenzament da l'atun, fiss perquai in
bun mument per contemplar e sentir a
moda palpapla las midadas da la natira. I
fiss in bun mument per ralentar. Ed i fiss
damai in bun mument per leger «Cun-
tradas imaginarias».

Walter Rosselli «<Cuntradas imaginarias». Texts
curts, vallader. Chasa Editura Rumantscha, Ord
Chadaina 3, Cuira 2019. 102 paginas, 18 francs.

La chamona Terri tutga en noss chantun tar ina da quellas cun las pli bleras pernottaziuns.

pli pernottaziuns che la stad e la Jenatsch.

Augment per las chamonas grischunas

Statistica da pernottaziuns Club Alpin Svizzer

DA GION NUTEGN STGIER / ANR

M En Svizra han las chamonas dal
Club Alpin Svizzer registra I'onn pas-
sa 336000 pernottaziuns. Stgars
75 000 da quellas han fatg las chamo-
nas grischunas. Be en las chamonas
dal Vallais én stads sur notg anc da-
plis alpinists. 27 milliuns francs ¢ la
svieuta che las chamonas han fatg. Il
Club Alpin Svizzer ¢ in dals unics clubs
che augmenta onn per onn il dumber
dals commembers e cun 135 000 com-
members ¢ il club che unescha ils alpi-

Las secziuns
grischunas dal
Club Alpin Svizzer

num commembers
Arosa 351
Bernina 1425
Bregaglia 309
Engiadina Bassa 895
Piz Platta 778
Piz Terri 1613
Purtenza 1547
Ritia Cuira 2326
Tavau 1313

nists en noss pajais in dals gronds clubs
da sport. Funda ¢ il Club Alpin Svizzer
vegni il 1863 ed actualmain apparte-
gnan al club 113 secziuns. Tranter quel-
las secziuns tutgan er las nov secziuns
grischunas dal Club Alpin Svizzer. La
pli gronda secziun en Svizra ¢ cun 7141
commembers la secziun Uto Turitg e la
secziun Pilatus ¢ cun 6934 commem-
bers la segunda gronda secziun. En la
Romandie & lura la secziun Monte Rosa
cun 6551 commembers la pli gronda e
naziunal figurescha quella sin il terz
plaz. En noss chantun ¢ la secziun Ritia
Cuira cun 2326 alpinists quella cun ils
plis blers commembers. Total apparte-
gnan dal Grischun 10 557 amis da
muntogna al Club Alpin Svizzer.

30 chamonas en noss chantun

En Svizra avain nus 153 chamonas dal
Club Alpin Svizzer e 30 da quellas sa
chattan en noss chantun. Il 2011 han
quellas 153 chamonas registra 336 000
pernottaziuns e quai én 0,6% damain
pernottaziuns che anc il 2010. Malgra
laura variabla durant I'entir onn & quel
resultat il quart meglier dals davos diesch
onns. Las 30 chamonas grischunas dal
Club Alpin Svizzer han genera il 2011 in
total da pernottaziuns da 74 791 ed en
cumparaziun cun 'onn 2010 ¢n quai

4% dapli pernottaziuns. Il Grischun &
uschia ina da las paucas regiuns cun in
augment tar las pernottaziuns en las cha-
monas dal Club Alpin Svizzer. Posts per
durmir han las 30 chamonas en las Alps
grischunas 1811. Las chamonas en il
chantun Berna han gi in regress da 2,9%,
quellas en il Vallais in minus da 2,8% e
las chamonas tessinaisas in minus da
1,7%. Sco gia il 2010 ha er 'onn passa
la chamona Monte Rosa registra cun
11 202 las plis bleras pernottaziuns e gi
in augment da 5,6%. Da la chamona
Britannia han 8115 alpinists fatg diever
e quai ¢ il segund meglier resultat da las
153 chamonas svizras. En noss chantun
¢ la chamona Maighels da la secziun Piz
Terri quella che ha fatg cun 6187 per-
nottaziuns las pli bleras e gi cun quai in
augment da 4,5%. Bunamain per 7% én
saugmentadas las pernottaziuns en la
chamona Terri e quai sin in total da 5539
pernottaziuns.

Lenviern en il Grischun

cun in augment da 16%
La stad 2011 han 54 552 persunas dur-
mi en ina da las 30 chamonas dal Club
Alpin Svizzer che sa chattan en noss
chantun e quai ¢ cun 0,2% in pitschen
augment. Total ¢ il dumber da las per-
nottaziuns en las chamonas en Svizra sa

reduci la stad 2011 per 4,9% sin in total
da 251 000 pernottaziuns. Las bunas re-
laziuns da far turas han carmala 'enviern
2011 bunamain 86 000 alpinists en las
chamonas dal Club Alpin Svizzer che
han avert da la fin da december fin a la
fin d’avrigl. Quel resultat positiv confer-
ma che, en cumparaziun cun l'enviern
2010, han 14,6% dapli alpinists fatg die-
ver dals «hotels» situads il pli aut. En noss
chantun ¢ il dumber da las pernottaziuns
schizunt saugmenta 'enviern 2011 gist
per 16% e quai sin in total da 20 239
pernottaziuns. A la testa én qua cun

2765 (plus 17,5%) pernottaziuns la cha-
mona Maighels e la chamona Jenatsch da
la secziun Bernina cun 2557 pernotta-
ziuns (plus 8%). En las 153 chamonas
dal Club Alpin Svizzer han ins fatg il
2011 ina svieuta totala da stgars 27 mil-
liuns francs e quai én 1,3% damain che
anc avant in onn. Consuma ¢ vegni per
radund 19,4 milliuns francs e cun las
pernottaziuns esi vegni icassi 7,4 mil-
liuns francs. Ina pernottaziun en ina cha-
mona dal Club Alpin Svizzer custa inclus
tschaina ed ensolver tranter 50 ed 80
francs per persuna.

Las diesch chamonas en il Grischun
cun las plis pernottaziuns

num pernottaziuns
Maighels 6187
Terri 5539
Kesch 4736
Carschina 4576
Sao Sco 4207
Coaz 4072
Tschierva 4008
Jenatsch 3927
Albigna 3846
Boval 3743

secziun
Piz Terri
Piz Terri
Tavau
Ritia
Bernina
Ritia
Bernina
Bernina
Hohen Rohn
Bernina

LA QUOTIDIANA

DA GUIU SOBIELA-CAANITZ

M NuavalaBelgia? Ses pievels han ele-
gi danovamain sia Chombra repre-
schentanta (150 mandats) ils 13 da zer-
cladur. Il suveran da Flandra ha da 27
mandats a ’Allianza flama nova («Nieuw-
Vlaamse Allianz», n-va) cun 17,3% da las
vuschs beltgas, quels da Bruxelles e Vallo-
nia han da 26 al «Parti socialiste» (ps) cun
14%. La n-va vul ina Flandra independen-
ta. Fin ussa n'esi betg gartegia da furmar
ina regenza. Avant paucs dis han retscher-
tgas d’opiniun mussa ina clera polarisa-
ziun: Domaduas partidas survegnissan uss
anc dapli. Retg Albert ha incumbensa Bart
De Wever, president da la n-va, da «sclerir»
la situaziun enfin ils 18 d’october.

Tge vistas per il reginam beltg?

Ma tge pon ins anc sclerir en il reginam? Il
pievel flam vul disponer sez dals fritgs da
sia lavur; el n'accepta pli ch'ina part da si-
as taglias giaja a gulivar il deficit da las in-
stituziuns socialas vallonas. Schizunt la Ba-
selgia catolica en Belgia sa chatta en ina
profunda crisa da vardaivladad, suenter las
revelaziuns davart ils nundumbraivels cas
da delicts sexuals commess da spirituals e
schizunt d’in anteriur uvestg. Tge schabe-
gia sche De Wever na po betg gidar a fur-
mar ina regenza? Il retg & naschi 1934 sco
davos figl da regina Astrid, morta 1935 a
Kiissnacht am Rigi/SZ. El pudess trair las
consequenzas d’ina situaziun che lascha
mo pli paucas vistas al reginam antiqud;
quai ha fatg il retg da Saxonia 1918, suen-
ter la proclamaziun da la republica, cun ils
pleds: «Macht euren Dreck alleine!». La Sa-
xonia sa numna anc oz cun dretg «Freistaat
Sachsen»; in’abdicaziun da retg Albert la-
schass la via libra ad in «Vrijstaat Vlaande-
ren». La Flandra (passa 6 milliuns olmas)
pudess vegnir ina degna commembra da
I'Uniun europeica (UE) e quai pervi da ses
center economic d’Antwerpen (strusch
500 000 olmas), betg mo grazia a ses ta-
gliadiamants, mabain cunzunt grazia a
Pinfrastructura ordvart moderna dal port
da mar, sia enorma sclusa, sin il flum Schel-
de, e ses indrizs perfecziunads per chargiar
e stgargiar svelt ils containers da vitgira.
Quai san quels negoziants svizzers che sa
drizzan pli gugent ad Antwerpen ch’a Ge-
nova, schebain che la chapitala da Liguria
¢ situada bler pli daspera. Il futur dal lin-
guatg flam ¢ segira grazia a 'uniun lingui-
stica cun ils Pajais bass; il success da lezza
uniun ha schizunt stimula il Suriname
(passa 500 000 olmas), tranter I'Atlantic e
la Brasilia, a vegnir il terz commember da
lezza «Taalunie».

Duas naziuns da ’Europa

Catalugna e Flandra vulan dapli libertad

Belgié ! Balgique

Wallonio

Il pievel flam vul
disponer sez dals
fritgs da sia lavur;
el n'accepta pli
ch’ina part da sias
taglias giaja a gu-
livar il deficit da
las instituziuns so-
cialas vallonas.

Nagin plazen la
constituziun spagnola
Ma la crisa economica e la stinanza dal sta-
di central han fatg vegnir pli critica la po-
siziun d’inautra «cuminanza autonoma»
europeica cun in grond port da mar. Gist
il zercladur 2010 ha la Dretgira constitu-
ziunala spagnola (DC) publitga sia senten-
za davart la constituziun catalana; questa
avevan approva 2005 il parlament catalan
ed il «Congreso de Diputados» spagnol e
conferma 2006, cun 74% da las vuschs, il
pievel da Catalugna. La sentenza ha pres-
crit da midar 23 artitgels e simplamain cas-
sa 14 (v. La Quotidiana dals 9 da fanadur).
Quai ha avert ina crisa fundamentala da las
relaziuns tranter la Catalugna (passa 7 mil-
liuns olmas) e la Spagna (strusch 46 milli-
uns). La mutilaziun d’in text fundamental
approva dal pievel pertutgd ha persvas ina
gronda part da 'opiniun catalana ch’i na
dettia nagina speranza pli da cuntanscher
in meglierament da las cumpetenzas lega-
las da Caralugna aifer il marc spagnol; la
conclusiun logica ¢ che questa duaja sa
declerar independenta. Quai exprima fitg
bain in schurnalist da Galicia u Galiza, la
regiun enturn Santiago de Compostela, en
lediziun regiunala («edicién de Galicia»)
da la renumada gasetta spagnola «El Pais»
ils 8 d’avust 2010. Lartitgel, entitula «Si
Catalufia se va» («Sche la Catalugna va da-
vent») crititgescha lemprim ils naziuna-
lists spagnols che disfameschan adina pus-
pe la Catalugna e ses pievel, «as insultas
cuntinuadas e las campagnas encunter ils
interess catalans, lur linguatg ed identitad

(...). Ina gronda part da la societad catala-
na ha finalmain tratg la conclusiun che la
Spagna n'enclegia betg ils Catalans ed als
refuseschia, uschia che far vinavant part dal
stadi spagnol possia als manar mo spretsch
e problems (...). La Catalugna sa persvada
che sia atgnadad na chattia mai plaz en lez
stadi e chela Spagna sajamo in ballast (...).
Noss convischins catalans desistan oramai
da tschertgar in plaz aifer la constituziun
(...); isan era ch'il naziunalissem spagnol
impedescha da la refurmar u d’elavurar
inautra.» Ils 29 da november 2010 reno-
vescha il pievel da Catalugna ses parla-
ment; il cumbat electoral vegn segir a s'oc-
cupar cun la dumonda da I'independenza.

L'artg economic mediterran
Il svilup economic da Catalugna aifer 'UE
va en la medema direcziun, pia davent da
Madrid. Quai mussa ina nova monografia
geografica tudestga*®: «Fin 1950 eran la Ca-
talugna ed il Pajais basc ils unics intschess
economics relevants en Spagna. I faschevan
tradiziunalmain part da las provinzas las pli
sviluppadas e bainstantas dal pajais. La
schientscha da 'atgna productivitad rinfor-
zava lur aspiraziun ad in‘autonomia regiu-
nala» (p. 42). Lintegraziun economica aifer
I'UE ha mo conferma lezza tendenza:
«Luscheditg artg mediterran (...) cumpi-
glia (...) las regiuns mediterranas da Spa-
gna, da Frantscha e da['Italia dal nord e cen-
trala (...). Sco coc economicamain dinamic
da lez artg valan las rivas tranter Valéncia e
la Toscana, cun pli che 20 milliuns olmas
(...). Areguard la promoziun regiunala da

I'UE ¢n sias regiuns da l'artg mediterran sa
mussadas fitg efficazias per far valair lur in-
teress (...). I sa tracta da las regiuns cun
economia la pli activa e dinamica da Spa-
gna (...). I creschan dapli che la media e na
pateschan betg da las crisas che pertutgan
industrias tradiziunalas» (pp. XIII e XIV).
Lautur punctuescha «la prontezza d’inno-
var» e «a spezialisaziun avanzada en ils
secturs da prestaziuns e da tecnologias d’in-
furmaziun». El concluda: «Tiers vegn in
ambient relativamain intact, en sasez fitg re-
levant per 'economia: La riva mediterrana
da Spagna ¢ ina da las destinaziuns princi-
palas dal turissem internaziunal» (p. XIV).

Visita catalana tar la Lia Rumantscha

Amez la debatta davart il futur da Catalug-
na ha ina gruppa catalana da nov persunas
pensiunadas e fitg motivadas fatg in viadi
da quatter dis en il Grischun e spezialmain
tar la Rumantschia. I sa tractava da 'dn-
stitut per la projeccié exterior de la cultu-
ra catalana» (Barcelona) e da ses parsura
Enric Garriga Trullols. Il barat d’ideas cun
persunalitads rumantschas ¢ sa splegada
senza problem; mintgina e mintgin discur-
riva ses agen linguatg, ed il traductur pre-
schent ha pudi sa limitar a declerar singuls
puncts. Vincent Augustin, president da la
Lia Rumantscha, ha beneventa la gruppa
en la Chasa rumantscha renovada. Gia il
pled introductiv da Garriga exprimeva ils
quitads actuals dal pievel catalan: «En ils
davos traiatschient onns han Catalans adi-
na puspe brama in federalissem a la moda
svizra (...) ch’ans pussibiliteschia da viver

en pasch elibertad cun noss vischins da lin-
guatg spagnol (...). Dentant ha il centra-
lissem adina domin3; savens tractaval ils
Catalans senza misericordia.» Garriga ha
fatg endament ils schabetgs e la lunga
dictatura dal tschientaner passa e la rapina
dals daners da taglia catalans a favur da re-
giuns da lingua spagnola. El ha concludi:
«Nus na pudain betg far progress sin la via
da la libertad (...). La Spagna benefizie-
scha mo las regiuns da linguatg spagnol
(...). Ins na po betg realisar il federalissem
en Spagna; perquai basegnainsa ina Cata-
lugna independenta per salvar nossa lingua
e cultura, noss patrimoni ed il fretg da nos-
sa lavur.» Lentira gruppa ha tadl attenta-
ment las decleraziuns d’Augustin davart las
scolas rumantschas e I'agid federal al lin-
guatg periclitd; il referent ha respundi ma-
nidlamain a las dumondas multifaras. Ga-
rriga ha anc declerd curtamain l'agid da
Catalugna a sia pitschna minoritad occita-
na da strusch 10 000 olmas en la Val
d’Aran (Pireneas centralas).

Fascinads dal linguatg stretg paraint

Suenter in barat da documentaziun ha ina
collavuratura da la LR mana la gruppa tar
la RTR; Ia ha directur Erwin Ardiiser mus-
sain film documentari e respundi a las du-
mondas, t. a. davart il persunal da var 150
persunas. El ha regala a mintga giast il disc
da la RTR «Las pli bellas chanzuns ru-
mantschas» en differents idioms cun ils
texts stampads en agiunta. Finalmain ha il
bus da Cuira mana la gruppa a la Ring-
strasse, nua che redactura Marga Secchi la
spetgava. Mintga Catalan scold, gist sco
mintga Rumantsch scol, um u femna, ¢
pli u main poliglot; perquai han ils giasts
examina cun egls versads il material dal
DRG, encletg las decleraziuns da la guida
e fatg anc bleras dumondas. Marga Secchi
ha punctua che Robert de Planta (1864—
1937) haja mess ad ir las perscrutaziuns e
surpiglia sez ils custs, ma che la confedera-
ziun haja lura sustegni la cuntinuaziun da
la lavur, sco dal rest era per tschels dic-
ziunaris dialectals svizzers. Garriga ha lura
releva che la Spagna n’haja betg sustegni ils
dicziunaris catalans, damai ch’il stadi cen-
tral renconuscha mo in linguatg. Ins ha lu-
ra chantd ensemen «Auld Lang Syne», la
bella chanzun scotta da cumia, mintgin en
ses linguatg, ed il bus turistic grischun ha
mana enavos ils nov giasts vers 'eroport da
Milaun. Tar la partenza éni sa declerads fitg
cuntents da las visitas e fascinads dal lin-
guatg rumantsch stretg paraint dal catalan.
* Toni Breuer, Iberische Halbinsel. Darmstadt

(Wissenschaftliche Buchgesellschaft,
ISBN 978-3-534-14785-4) 2008.

Dus lufs én ils Rocky Mountains a Canada.

FOTOS P. A. DETTLING

Ak

Dapi diesch onns lavura el sco fotograf. Peter A. Dettling é creschi si a Sedrun e viva da

preschent a Canada.

In animal da rapina en nossa vischinanza

DA CLAUDIA CADRUVI / ANR

H Dals ins ama, dals auters spretscha
—illuf & qua. Il nov cudesch «Der Wolf»
porscha ina vista nunsentimentala e
nundogmatica sin quest animal che
less puspe turnar en Svizra, nua ch’el
ha vivi durant millennis. Cun quest cu-
desch sesan ins gugent inurella sin cana-
pé e contempla ils maletgs. Ins cumenza
a leger ina u l'autra pagina, sfundra en il
mund da purs da nursas e legia d’inscun-
ters da guardiaselvaschinas cun il luf.
Svelt passan ina u duas uras. «Der Wolf»
dala chasa editura Haupt ¢ gist ord stam-
pa e porscha in avantatg visavi autras pu-
blicaziuns: Il cudesch ni smaledescha ni
glorifitgescha il return dal luf.

Ils trais auturs mettan ils fatgs sin mai-
sa. Els preschentan savida teoretica a mo-
da tgunsch-digeribla e mussan ils aspects
da la convivenza tranter luf e carstgaun.
Giuditgar po il lectur sez. Il fotograf da
Sedrun Peter A. Dettling ha fatg ils ma-
letgs per il cudesch (guarda fanestra).

Pauc guaud en il 19avel tschientaner

11 1840 era mo pli 20 pertschient da la
Svizra curclada cun guaud. Lindustriali-
saziun duvrava laina. Uschia & era 'am-
bient da viver per tschiervs e chavriels da-
ventd pli pitschen. Cun la revoluziun
franzosa ¢ plinavant cruda il privilegi da
chatscha da laristocrazia, e perquai n'¢
betg mo il capricorn svani, era tschiervs
e chavriels eran tuttenina ina raritad en
il 19vel tschientaner. 11 luf n’¢ pia betg
mo vegnl extirpa cun il schluppet, ma-
bain era svani per mancanza da vivonda.

Las inundaziuns dal 1868 han cha-

schuna catastrofas e mortoris. Plaunsieu
han ins percurschi ch'ins sto far insatge
encunter lexplotaziun dal guaud. 1l
1876 ¢ ida en vigur 'emprima lescha fe-
derala dal guaud ed il 1875 'emprima le-
scha da chatscha. Lindustria ha cumen-
za a duvrar cotgla, ed il guaud ¢ plaunet
sa restabili. Las selvaschinas én turnadas:
Il tschierv na da I’Austria, il chavriel na
da la Germania.

Oz &n puspe 30 pertschient da la sur-
fatscha svizra curclads da guaud. Ils ef-
fectivs da selvaschinas én usche auts sco
mai ils ultims tschientaners. Il luf avess
puspe avunda vivonda.

Il luf ha survivi en I'ltalia

11 1970 devi anc tschient lufs en I'ltalia.
I deva paucas selvaschinas, ed il luf sa nu-
triva dals rufids dals umans. Il WWF ha
fatg ina champagna e motiva la regenza
da metter il luf sut protecziun. Da quel
temp han ins era cumenza a perscrutar il
sa cuntegnair dal luf, pertge en sasez na
savevan ins pauc u nagut. Ins ha consta-
ta ch'il luf ¢ in animal spuretg che posse-
da labilitad da guntgir cumplettamain
ils umans, malgra chel viveva da quel
temp gea per buna part dal rufid dals
umans.

Clk'il diember dals lufs & puspe creschi
en I'ltalia, n’¢ betg mo d’engraziar a la
protecziun statala, mabain er a las sten-
tas da meglierar las cundiziuns da viver
per tschiervs e chavriels. Gia il 1990 han
ins quinta che circa 300 lufs vivan en
I'Italia. Ils 5 da november 1992 han guar-
dians dal parc naziunal Mercantour ob-
serva ils emprims dus lufs sin il terricori
da la Frantscha. Quest datum marche-

In animal spuretg:
Ins po viver en
ina regiun da lufs
e mai inscuntrar
quest animal,
pertge el guntge-
scha I'uman.

Las tscharvas
s'adatteschan svelt
e guntgeschan
lieus exponids,
sch'il luf e denturn.

Nova publicaziun da Haupt

scha la recolonialisaziun da las Alps en-
tras il luf. Ils emprims mastgels arrivan
en Svizra. I1 2002 pon ins mussar si la
preschientscha d’ina femella. La Germa-
nia vegn colonialisada cun lufs na da la

Pologna.

Georg Sutter raquinta
Sper ils fatgs istorics e biologics explitge-
scha il cudesch ch'il luf ¢ il pli bainpro-
tegi en animal da 'Europa — sin il palpi-
ri.

Differentas persunas involvadas ve-
gnan en pled. Igl ¢ purs, ina pastura, in
chatschadur e represchentants da las au-
toritads. Il pli fascinant én las descrip-
ziuns da persunas ch’¢n fruntadas di-
rectamain sin il luf. Georg Sutter, il guar-
diaselvaschina sursilvan, ¢ ina da quellas
persunas. El raquinta insumma co ch’el
ha observa ils ultims onns il luf sursilvan:
«En il fratemp hai jau in maletg precis da
ses sa cuntegnair. Ses territori cumpiglia
180 fin 200 kilometers quadrat. Cun-
zunt 'enviern va el lunsch enturn. Quai
¢ sia strategia. Il luf na vul betg far vegnir
malsegir sia preda. Entaifer ses territori
pudess el en sasez restar Ientir enviern
entaifer in intschess dad in kilometer
quadrat, el avess avunda tschiervs — ma
els vegnissan lura svelt fitg spuretgs.»
Uschia ha il luf sursilvan etabli trais lieus
en ses revier, nua ch’el sa trategna il di or
e vala notg a chatscha. Il luf haja era per-
curschi ch'i dettia savens vivonda sper la
lingia da viafier, raquinta Sutter. IIs lufs
na sajan betg laders engurds. Anzi, els
turnian pliras giadas tar la preda e man-
gian si tut, sch’els na vegnian betg distur-

bads. Sutter ha era gia dudi ck’il luf ha

da resposta a chauns da schlieusa che ur-
lavan giu en in vitg.

Appel sin duas varts

«Der Wolf» fa urden cun la veglia misti-
ficaziun da 'animal da rapina. Ma era da
las paraulas modernas davart il luf sco
unfrenda da 'uman sa distanzieschan ils
auturs. En il prolog appellescha Reinhard
Schnidrig, il survegliader da chatscha fe-
deral: «Jau giavischass che la populaziun
rurala dat al return dal luf ina vaira

schanza. E jau giavischel en il medem
mument, che la populaziun en las citads
vesa en, cil luf po ozildi be obtegnair
questa schanza, sche la protecziun totala
dal luf vegn schluccada e la autoritads ed
ils pertutgads en las regiuns dal luf na
ston betg star en fitgas.»

Hansjakob Baumgartner, Sandra Gloor, Jean-
Marc Weber, Peter A. Dettling: «Der Wolf — Ein
Raubtier in unserer Nahe». Chasa editura
Haupt. 216 paginas, circa 160 illustraziuns.
49.90 francs. Berna 2008.

Peter A. Dettling fotografescha lufs
en libertad ed en parcs

Lattractivitad dal cudesch ¢ d’engra-
ziar a las fotografias da Peter A. Dett-
ling. El & creschi si a Sedrun e viva
da preschent en Canada. Avant
diesch onns ha el chala da lavurar sco
dissegnader da construcziun e sa de-
ditgescha uss mo pli a la fotografia
ed ala pictura. Cura che Dettling ha
obtegni I'incumbensa da far ils ma-
letgs per questa ediziun, ha el 'em-
prim vuli fotografar be lufs che vivan
en libertad. «Igl & dentant svelt sta
cler, che quai n’¢ betg pussaivel. Ils
lufs en las Alps &n extrem spuretgs e
disfidants — cun buna raschun. Igl &
da preschent bunamain nunpussai-
vel da survegnir fotografias qualita-
tivamain bunas da lufs selvadis en las
Alps.» Perquai ha Dettling lavura en
il parc naziunal Bayerischer Wald ed
en il Parco Faunistico en la Toscana.

Ma er en quests parcs ha el stul spe-
tgar 'emprim in’ura fin ch’el ha in-
summa vesi in luf, ed anc bler pli ditg
fin chel ha pudi far buns maletgs.

La mesadad da las fotografias en
il cudesch mussan lufs da quests
parc, lautra mesadad deriva d’ani-
mals da Canada che vivan en liber-
tad. La finamira dal fotograf ¢ stada
da mussar il sa cuntegnair natiral dal
luf.

I existian bleras fotografias
spectacularas da lufs che mussian ils
dents e sa cuntegnian a moda agres-
siva, explitgescha Dettling a l'en-
tschatta dal cudesch. Questas foto-
grafias derivian bunamain tuttas da
lufs serrads en che vegnan dressads
aposta per far films e fotografias.
Dettling ha desisti sappentivamain
da fotografar animals serrads en.

Lintegraziun dals fugitivs e ina enorma shda

Purs fan bunas experientschas

DA LUCAS DEPLAZES / ANR

M L'integraziun dals fugitivs en Svizra
munta ina enorma sfida per las vi-
schnancas, per ils chantuns e per la
confederaziun. Impurtant & er la buna
veglia e la pazienza dals patruns. Du-
mandads en plinavat tut ils secturs da
I'economia. A passa 30000 persunas ha
accorda la confederaziun ils dus onns
passads provisoricamain u definitiva-
main asil, ha conferma Mario Gattiker, il
secretari da stadi tar 'Ufhzi federal per
migraziun. La mesadad én uffants e giu-
venils. Lintegraziun e la scolaziun da
quellas persunas muntia ina gronda sfida
per la Svizra, ha fatg attent Gattiker ier a
chaschun d’ina conferenza da medias a
Berna. Dumandads én tut ils secturs da
'economia.

Bunas experientschas tar ils purs
Las emprimas emprovas cun l'integra-
ziuns da fugitivs en il sectur agrar ¢n po-
sitivas. Ils projects da pilot sin divers
bains purils én stads in success, usche-
bain per ils fugitivs sco er per ils purs.
Quai demussan diversas emprovas prati-
cas, ha conferma Gattiker. Ils fugitivs
han plaschair da la lavur sin il funs. Els
han pudi emprender bler e far progress
en lur nova lingua.La lavur en in team
cun maschinas agraras modernas ed en
tutta aura saja per blers esters insatge tut
nov. La confederaziun sustegnia quests
projects da pilot che én planisads per trais
onns (2015-2018. L'Ufhzi fe deral per
migraziun finanziescha i na part cun
415000 francs. Ils manaschis pajan per
Pemprim onn 2300 francs il mais, suen-
ter ¢ fixada la paja sin 3200 francs il mais.
Per las cundiziuns da lavur valan las dif-
rectivas dals chantuns.

Tut ils secturs ston gidar
Finamira na saja betg d’integrar in grond
dumber da persunas cun dretg d’asil, ma-

ls purs ha fatg bunas experientschas cun I'integraziun da fugitivs en il manaschi puril.

bain da pudair dar respostas sin dumon-
das fin uss nunenconuschentas. Nus vu-
lain savair tge cundiziuns én necessarias
per lintegraziun dals fugitivs, ha accen-
tud Gattiker. Part dalsprojects da pilot
fan mintgamai 15 persunas 'onn. Lem-
pim onn saja quai sta difficil da chattar
manaschis purils per 13 fugitivs. Quest
onn haja quai da avunda interessents.
Lengaschi cuzza 12 mais e munta ina bu-
na contribuziun per l'integraziun. Fina-
mira da quest projet n’¢ betg I'integra-
ziun d’in grond dumber da fugitivs, ma-
bain da dar impuls ad ulteriurs secturs.
Dumandads én tutils secturs da noss’eco-
nomia, ha punctud Gattiker e fatg allu-
siun a la restricziun da recrutar forzas
estras sco quai che pretenda uss la con-
stituziun.

lls purs vulan prestar ina contribuziun
Onn per onn basegnan ils purs tranter
25000 e 35 000 forzas da lavur estras per
dar dumogn als basegns stagiunals, ha
fatg attent il cusseglier naziunal Jacques
Bourgeois. En vista a las pajas modestas e
las lavurs stentusas en il sectur agrar ¢
quai grev d’anflar forzas da lavur svizras.
Tuttina vul il sectur agrar prestar ina con-
tribuziun per l'integraziun da persunas
che vivan en Svizra, ha conferma il presi-
dent da I'Uniun purila svizra. Necessari
saja dentant e la prontadad dals fugitivs
da lavurar sin il funs.

Da I'asen tar il tractor
Markus Ramser, in pur dad Illhart (Tur-
govia), ha fatg bunas experientschas cun
in fugitiv da IEritrea. Uincumbensa

KEYSTONE

d’in manaschi puril ¢ cumbinada cun la-
vurs corporalmain grevas, da tuttas sorts
e da tuttas auras. Impurtant ¢ plinavant
I'enconuschientscha da la lingua, da la
lingua specifica agrara, ha fatg actent
Ramser che ¢ st preschent a la confe-
renza. Il fugitiv african haja stul midar
da la lavur cun l'asen sin il sistem puril
modern cun tractors e maschinas da
mulscher. La buna veglia saja stada
avant maun da I'in sco da l'auter. L’in-
tegraziun d’ina persuna estra che na co-
nuscha betg nossa lingua, noss sistem da
lavur e nossa cultura, muntia in grond
engaschi persunal. Ramser ¢ dentant
fitg satisfatg da la lavur prestada che ¢
succedida en l'interess dad omaduas
parts. Ses lavurer fetschia uss in empren-
dissadi da praticant agrar.

LA QUOTIDIANA

DA GUIU SOBIELA-CAANITZ

B Lexposiziun bernaisa deditgada
questa primavaira a Ferdinand Hodler
(1853-1918) dat I'occasiun da scuvrir in
pictur multifar che n’ha betg mo repre-
schenta scenas militaras, sco ch'ins
crai savens. Gist ses figl Hector (1887-
1920), ensemen cun il Genevrin Edmond
Privat (1889-1962), ha funda ils 28 d’av-
rigl 1908 in’'uniun che ha sa verifitgada sco
factur d’amicizia tranter umans da tutta
sort naziunalitads. La Lia mundiala dal’es-
peranto («Universala Esperanto-Asocio»,
UEA), cun sedia a Rotterdam (Biblioteka
Hector Hodler, Nieuwe Binnenweg 176),
festivescha pia quests dis ses 100 onns.
1969 ha il scienzia Claude Gacond crei in
center cultural esperantist a La Chaux-de-
Fonds/NE, cun in post da studi e docu-
mentaziun en la biblioteca da la citad.
2007 han ins proponi 'UEA per il Premi
Nobel da la pasch. Ils 21 da favrer 2008
han duas parlamentaras federalas dal chan-
tun Neuchatel inoltra ina moziun cun 27
suttascripziuns a maun dal cussegl grond,
a favur da la promoziun da l'esperanto. Co
&si vegni usche lunsch?

In linguatg che ha sa verifitga
Ma lesperanto, tge ¢ quai insumma? In
bun lexicon dals linguatgs scriva: «El na
vegn betg mo emprendi d’activists dal mu-
viment per in linguatg mundial; millis
umans l'acquistan sco linguatg matern, e
quai schizunt en la terza generaziun, per
exempel en 'Ungaria, 'Austria, Bulgaria,
Giapun, Stadis unids (...). Ins calculescha
che tranter in mez milliun ed in milliun
umans discurrian esperanto (...). I n'¢ pia
betg fauss d’al numnar in linguatg natiral
(...). 1985 ha la radunanza da I'Unesco a
Sofia recumanda da duvrar I'esperanto sco
linguatg da communicaziun, ma l'organi-
saziun mundiala n’ha betg savi vegnir pe-
rina per al renconuscher sco ina da sias lin-
guas uffizialas» (1). Gia Jules Verne (1828-
1905), maister da las intuiziuns scientifi-
cas, ha renconuschi la necessitad da I'espe-
ranto; el era president d’onur dal club d’es-
peranto d’Amiens/Picardia ed ha relascha
«Voyages d’études», roman nunfini a favur
da lez linguatg, publitgd 1993 cun auters
raquints sut il titel «San Carlos» (ed. Le
Cherche-Midi, Paris). Er Umberto Eco,
l'autur dal roman «Il nome della rosa», ha
sa pronunzia pliras giadas per I'esperanto
sco linguatg internaziunal. Almain dus
presidents da stadis pitschens han s'expri-
mids  sumegliantamain.  Lesperantist
Franz Jonas (1899-1974), president fede-
ral austriac 1965-1974, ha presidia 1970
la dieta da 'UEA a Vienna. Vigdis Finn-
bogadéttir, presidenta da I'Islanda 1980—
1996, ha declera: «Igl & nairas uras che las
differentas naziuns enclegian ch'in lingu-
atg neutral po daventar per lur cultura in
vair rampar encunter las influenzas da mo
ina u duas linguas exclusivas, sco ch’i sa
mussa oz a moda adina pli clera. Jau gia-
visch sinceramain progress pli svelts dales-
peranto al servetsch da tuttas naziuns dal

Dapi ils 28 d’avrigl 1908

Hector Hodler, Edmond Privat e la Lia mundiala da l'esperanto

mund» (2). I senclegia che las dlinguas ex-
clusivas» manegiadas eran I'englais sco er,
fin a 1990, il russ.

In creatur genial

La lingua mundiala funcziunava gia cur
chils giuvens Hector Hodler ed Edmond
Privat han funda 'UEA. Ses prim manual
¢ cumpari 1887 per russ a Varsovia, lezza
giada citad da I'Imperi russ, suttascrit
«Doktoro Esperanto». Quest pseudonim
munta «quel che speray; el & vegni svelt il
num dal linguatg nov. Lautur, oculist a
Varsovia, era naschi e creschi si a Bialystok,
oz citad polaca sper il cunfin da Bielorus-
sia, ma lezza giada cun 65% gidieus e mi-
noritads bielorussas, lituanas, polacas, rus-
sas e tataras. Ils gidieus da Bialystok, ade-
rents da l'illuminissem, na sa resguardavan
betg sco Polacs. I manegiavan che la Rus-
sia als dettia svelt ils medems dretgs ch'ils
cristians russ possedevan gia; i tgiravan
cunzunt il russ e resguardavan lur agen lin-
guatg jiddisch sco inferiur. Tge cuntrast
cun ils gidieus da 'Ucraina, ils quals han
illustra il jiddisch cun capodovras litterars
sco «Tevje il vendalatgy, basa dal musical
«Anatevka»! Ils 19 da favrer 1868 a Bialys-
tok han ins consecra ina sinagoga novaj tar
la festa ha in tal Mark Zamenhof, en ses
pled per russ, «exprimi il giavisch cl'ils gi-
dieus na sa zavrian betg pli da lur frars russ»
(3). Ses figl, numna per esperanto Ludovi-
ko Lazaro (1859-1917), ¢ sta il genial crea-
tur dal linguatg mundial. Sco giuven fitg
sensibel patival da I'odi tranter etnias. Su-
enter ses studis da medicina a Varsovia e
Moscau ha'l elavura ses manual d’in lin-
guatg che pussibilitass als umans da sen-
cleger senza resguardar lur derivanza. El ha
stgaffi in sistem ordvart simpel e coerent,
cun paucas reglas grammaticalas e senza
excepziuns. «T'gi che ha dudi ‘okulisto’ sto
mo pli generalisar il suffix -isto’ tar ‘farmis-
to’ (‘pur), ‘historiisto’ (‘istoricher’), ‘in-

Hector Hodler MAD

struisto’ (‘magister’), ‘libristo’ (‘librari’)
(...) tenor ‘farmo’, ‘instrut’, ‘istorio’, ‘libro’
(...). Tgi che ha dudi ‘statestro’ (‘chau da
stadi’) sto mo pli generalisar il suffix “-estro’
tar  ‘lernejestro’  (‘rectur’), ‘staciestro’
(‘chau-staziun’), ‘sipestro’ (‘chapitani da
bartga), ‘urbestro’ (‘president da citad’) te-
nor ‘lernejo’ (‘scola’), ‘stacio’ (‘staziun’), ‘si-
po’ (‘bartga), ‘urbo’ (‘citad’) (...). 1l tirc,
Pungarais, il basc, chinais e giapunais
funcziuneschan gist uschia» (4).

Ina morfologia
usche simpla sco pussaivel
Arthur Baur, 'autur dals essais «Allegra ge-
niigt nicht» e «Viva la Grischan, ¢ er in fer-
vent esperantist. El cumpareglia 'esperan-
to ed il rumantsch grischun sco suonda: <A
do glieud chi imbiitta al rumantsch gri-
schun ch'el saja iina lingua artifiziela scu
Pesperanto. Quist imbiittamaint cuntegna
duos fals. Amenduos linguas nu sun artifi-
zielas, e I'tina nun es scu ['otra. Tuottiina
haun ellas qualchosa cumiinaivel; amen-
duos sun planisedas, ma na in l'istess méd
(...). Lincumbenza dal dr. L. L. Zamen-
hof (...) nun es steda la medemma scu
quella dal professer Schmid, perche ch'el
[Zamenhof] nu stuvaiva fusiuner dialects
dala glistessa famiglia, ma chatter tin cum-
promiss traunter linguas fich diversas (...).
Per ‘staunza’ haun tuot las linguas romanas
il pled latin ‘camera’ in diversas fuormas u
variantas da significaziun. Il “Zimmer’ ed
il ‘room’ croudan dimena davent. I pled
adatto per la lingua internaziunela es ‘cam-
bro’ [cun accent sin il ¢, G. S.-C.] (...).
Per ‘chaun’ do que eir iin tschep cumiinai-
vel oriund dal latin ‘canis’, ma l'esperanto
drouva il tschep ‘can’ per otras significazi-
uns (...). Linglais ed il tudas-ch haun ils
pleds cumiinaivels ‘Hund’ e ‘hound’; [per-
quai] drouva l'esperanto (...) il pled ‘hun-
do’. Las medemmas ponderaziuns valan eir

per il pled ‘jaro’ (‘Jahr’ e ‘year’), siand ch’iin

ho dabségn dal tschep ‘an’ per otras miras
(...). Professer Schmid as basa siilla mor-
fologia dals idioms existents rumauntschs,
e scu consequenza surpiglia el eir lur irre-
gulariteds. Il rumantsch grischun ho dime-
na duos geners, quatter conjugaziuns ed
{ina pruna da verbs irregulers. Da lotra
vart ha Zamenhof vulieu s-chaffir iina
morfologia pii facila pussibel e chi nu cun-
tegna irregulariteds. Dimena nu do que ge-
ners e neir brich excepziuns. La termina-
ziun dals substantivs es adiina -0’, cun
agiunta d’tin §’ 'l plural e d’iin -n’ i1 ac-
cusativ» (5). Lesperanto stgaffescha pleds
cumponids sco il tudestg, pia pli tgunsch
che nossas linguas neolatinas; «mal ils
dents» & «dentodoloro», «guerra mundia-
la» «mondmilito», «scrivania» «skribota-
blo», «arsentada dal sulegl «sunbrulo»,
«tartuffel» «terpomov, «chasa communala»
«rbodomo» euv. Nundumbraivlas tra-
ducziuns mussan la flexibladad da I'espe-
ranto. Zamenhof sez ha translata da
I'ebraic (Uentir Veder Testament), da I'en-
glais («<Hamlet»), dal tudestg («Die Riu-
ber» e «Der Rabbi von Bacharach»), dal da-
nais, dal franzos, dal jiddisch ucranais, dal
polac e dal russ. Tgi che vul savair dapli sa
ir tar www.esperanto.ch.

Ina punt vers auters linguatgs
Suenter las mazzacras da 'emprima guer-
ra mundiala pareva il mument favuraivel a
Pesperanto. Il matematicher franzos Paul
Painlevé (1863-1933), minister da la
guerra davent da 1923, sustegneva il lin-
guatg mundial. 1922 ha la Societad da las
naziuns (SDN, Genevra) declera en in rap-
port public inspira d’Edmond Privat:
«Cun tschertezza absoluta pon ins relevar
che I'esperanto ¢ otg fin diesch giadas pli
lev che mintga linguatg ester e ch'ins po
acquistar ina pronunzia perfetga senza
bandunar l'agen pajais» (6). Sin proposta
da la Persia, cussegliada ' Edmond Privat,
ha la SDN recumanda a tuts pajais d’in-
troducir l'esperanto sco rom en lur scolas.
Ils stadis che han sustegni il project eran
asiatics, sco la China e 'India, u plurilings,
sco la Belgia, la Rumenia schlargiada da
1920 ed ils stadis novnaschids da Finlan-
da e Tschecoslovachia. Las pussanzas e
cunzunt la Frantscha naziunalista han im-
pedi ina votaziun en chaussa. Paris na leva
betg metter en dumonda la posiziun dal
franzos sco linguatg dala diplomazia; 1922
ha il minister da I'educaziun scumanda da
duvrar ils locals da scola per instruir I'espe-
ranto. 1935 a Berlin ha il minister nazi da
la scienza, da I'educaziun e da l'instruczi-
un populara decretd: «Il diever da lespe-
ranto spossa las valurs essenzialas dal ca-
racter naziunal» (7). Privat, era sco profes-
ser d’englais, ha sustegni il linguatg
mundial enfin a sia mort. La decleraziun
dal'Unesco 1985 a Sofia ha releva la gron-
da valur da l'esperanto per la communica-
ziun tranter pievels. Mintga dieta per espe-
ranto, cun millis e millis participants ord
blers pajais, conferma ch'ins sa discurrer e
sa chapir senza fadia en questa lingua.
Mintga di cumparan cudeschs e vegnan

realisadas emissiuns da radio per esperan-
to. Llnstitut da cibernetica da 'Universi-
tad da Paderborn/Germania ha mana re-
tschertgas che han mussa la gronda valur
didactica da 'esperanto sco punt vers au-
ters linguatgs. Scolars che han emprendi
Pemprim esperanto cun var 100 uras pro-
gredeschan lura meglier en in‘autra lingua
cun var 500 uras che quels ch’emprendan
mo questa lingua cun var 800 uras. Pertge?
Lesperanto, logic e consequent, sviluppa il
sentiment linguistic e stgaffescha premis-
sas excellentas per sa profundar en 'agen
linguatg ed emprender auters.

Lenglais n'e betg la schliaziun
Dentant viva il mund cun l'illusiun d’ina
chapientscha universala grazia a I'englais,
bler pli grev che I'esperanto. In tal encletg
resta il pli savens superficial, sa basond adi-
na puspe sin la renunzia d’'impedids lin-
guistics a far valair ina gronda part da lur
raschuns ed arguments. Tar tractativas cun
la superpussanza u cun ina firma anglofo-
na ¢ 'autra vart handicapada da 'entschat-
ta ennd. Tgi che discurra in englais strusch
chapibel e sto tuttina far in pled u in vo-
tum en quest linguatg na vegn betg encletg
ed ha discurri adumbatten. Quai succeda
adina puspe en dietas medicinalas interna-
ziunalas, cur che scienziads franzos refere-
schan en in englais nunchapibel pervi d’ina
accentuaziun sbagliada. Quai na succeda
mai per esperanto, nua ch'ins intuna adi-
na la penultima silba. E tge dir dals pleds
englais da derivanza latina u greca che han
uss in auter senn? Ina giada en il parlament
europeic ha ina ministra danaisa nov ele-
gida vuli declerar ses curt temp d’uffizi cun
quests pleds: «I am at the beginning of my
period»; sia frasa sa referiva vairamain ad
ina menstruaziun, il pled correct fiss sta
«termy. Questa situaziun favurisescha segir
ils pajais anglosaxons, lur regenzas, lur
bancas ed autras firmas. 1997 ha in rap-
port da la CIA manegia ch'ils Stadis unids
duajan sfurzar si englais aifer tschintg
onns sco unic linguatg internaziunal. Co
tuna il prim artitgel da la Decleraziun uni-
versala dals dretgs umans? «Tut ils umans
naschan libers ed aduals areguard la digni-
tad ed ils dretgs.» E I'artitgel 2 garantescha
ils medems dretgs a mintga carstgaun «sen-
za resguardar la razza, la culur, la schlattai-
na, il linguatg, la religiun». Cun I'egemo-
nia mundiala d’in linguatg pudess ins bit-
tar tut quai en il chanaster da palpiri.

1) Harald Haarmann, Kleines Lexikon der
Sprachen. Segunda ediziun repassada. Minca
(C. H. Beck, ISBN 3 406 49423 4) 2002,

pp. 115-116, chavazzin «Esperanto».

2) Cita en: André Cherpillod, Une langue pour
I'Europe? Mais oui! F-72320 Courgenard (La
Blanchetiére, ISBN 2-906134-64-3) 2003, p. 61.
3) André Cherpillod, Zamenhof et le judaisme.
Tar I'autur, F-72320 Courgenard

(ISBN 2-906134-42-2) 1997, p. 5.

4) André Cherpillod (sco nota 2), p. 32.

5) Arthur Baur en: Andreas Kiinzli (ed.), Univer-
salaj Lingvoj en Svislando. La Chaux-de-
Fonds/NE (Centre de documentation et d'étude
sur la langue internationale,

ISBN 2-9700425-2-5) 2006, pp. 145-146.

6) Cita en: André Cherpillod (sco nota 2) p. 60.
7) Cita en: André Cherpillod (sco nota 2) p. 66.

In flum dal Giura mora

Pon ins anc salvar il Doubs?

DA GUIU SOBIELA-CAANITZ

M lIs 20 da mars 1393 ha retg Vaclav u
Wenzel da Boemia (1361-1419) fatg
bittar il vicari episcopal Gion da Po-
muk u Nepomuk giu da la punt da Pra-
ha/Prag en il flum. «La legenda rapporta
cl’il martir haja refusd da palesar al retg
suspectus la confessiun da la regina, pia
da revelar il secret sacramental (...).
1683 han ins tschenta la statua dal mar-
tir (...) sin la punt; questa figura da bel-
lezza ¢ vegnida il model da millis e millis
‘sontgs da la punt’ en tut 'Europa (...).
1729 ha papa Benedetg III proclama
Gion (da) Nepomuk sontg (...). Quest
vegn represchentd en vestgi sacerdotal
(...) cun il det sin la bucca (secret da
confessiun). Tschintg u sis stailas sgolan
enturn ses chau; i én ils bustabs dals
pleds latins ‘tacui’ (‘jau hai taschY’) u ‘ta-
cuit’ (‘el ha taschi’)» (1). Sia statua stat
era sin la punt che collia la bella citad
medievala da Saint-Ursanne/JU sur il
flum Doubs cun la peninsla furmada da
sia storta. Il Doubs (430 km) nascha en
Franche-Comté, la separa dals chantuns
Neuchitel (La Chaux-de-Fonds) e Giura
(Saignelégier), entra en il chantun Giu-
ra, cula encunter nordost enfin a Saint-
Ursanne, lur encunter vest enturn la pe-
ninsla enfin a Saint-Hippolyte (Franche-
Comté) e finalmain vers Besancon e la
Burgogna. Ma cun el val mal, anzi, «el
moray, scriva la gasetta dal di «Le Cour-
rier» (2). Per tgi che ha gugent la pestga
e la natira, vali la paina da leger la pagina
relativa.

La Pro Natura rapporta
«Mintga di chatt’ins peschs morts en il
Doubs, unfrendas d’in bulieu (...). La
gritta crescha mintga di d’'omaduas varts
dal cunfin (...). INemprima manifesta-
ziun binaziunala ils 14 da matg ha rimna
passa milli umans a Goumois/JU, vitg
svizzer e franzos enina (...) Lucienne
Merguin, incumbensada speziala da la
Pro Natura svizra, rapporta (...): ‘La si-
tuaziun (...) resulta d’ina destrucziun
successiva che pliras persunalitads sti-
gmatiseschan dapi dus decennis (...).
Lonn 2000 ha la Pro Natura instrada in
plan da reserva natirala sper il Doubs,
per mussar 'exempel d’in’agricultura
che respectia il flum (...). Il carst giuras-
sian sumeglia in chaschiel cun bleras rus-
nas che laschan cular fitg svelt mintga

— BALADE SUR LE DOUPS...

tissi giuen il flum (...)". — ‘Danunder de-
riva la polluziun culpaivla?” — ‘D’isanzas
agriculas nunadattadas, da controllas in-
suffizientas, da culturas adina pli inten-
sivas, cunzunt dals uigls da portgs. Ins na
dismetta plinavant betg ils microele-
ments polluants, per exempel ils antibio-
tics. Quai che tartogna dapli ¢ il spital da
La Chaux-de-Fonds cun ses tractaments
dal cancer. Blers vitgs svizzers e franzos
r’han plinavant nagina serenera; auters
possedan indrizs arcaics, per exempel
Saignelégier e Le Locle/NE. Insaquantas
fatschentas bittan anc adina tut giu en
las canalisaziuns d’auas persas (...). Il da-
vos problem ¢ quel da las sclusas tar ils
mirs da serra. Ins bitta tut giu en il
Doubs (...). Ils pesticids ed auters ele-
ments polluants indebleschan il sistem
d’immunitad dals peschs che na resistan

betg pli.»

Las autoritads
na dumognan betg la situaziun

Merguin punctuescha: «Autoritads e po-
litichers mettan en dumonda ils resultats
da las perscrutaziuns realisadas e refusan
davesair il problem. I sguazzan ils daners
publics cun analisas da 'aua che na cum-
provan nagut (...). Il Doubs ¢ anc adina
ina materia prima ch’ins po explotar.
L'Uffizi federal da I'energia maina la ge-
stiun dal flum (...). Ils protagonists po-
litics ed administrativs én surduman-

dads. Ma I'ambient ans questiuna per-
quai ch’el surmunta ils cunfins e pertut-
ga las generaziuns futuras (...). La Svizra
¢ encugnada tranter ses cunfins e vegn
manada d’in persunal politic che sa driz-
za tenor termins curts e profits maxi-
mals. Dacurt han ins instrada ina gestiun
binaziunala dal Doubs sin proposta dal
guvernatur da Franche-Comté: Ils Sviz-
zers avevan boicottd Ianteriura platta-
furma binaziunala, ed ins na saveva betg
pertge (...). LUffizi federal da I'energia
refusa d’ans mussar ils protocols da sesi-
das binaziunalas, gia publitgads en
Frantscha (...). I para che 'Uffizi federal
dal’ambient haja reconquista ina part da
la gestiun; dentant na cumpiglia lez an-
dament nagina ONG ecologica (...). La
manifestaziun dals 14 da matg a Gou-
mois ha reuni pestgaders e glieud che
perscrutescha la natira, ma er umans ve-
gnids da tutta sort orizonts (...). Blera
glieud manegia sco nus ch'i fa prescha e
cl’ins duai chalar cun la politica da strut
(...) e far pressiun. Nus na cartain betg
pli a las empermischuns politicas; ins ha
gia dd memia bler da crair. Nus pudain
cuntanscher pussanza cun allianzas, e
lain era batter per vegnir integrads sco
pratichers en las proceduras da decisiun.
Funcziunaris ed autoritads han pers il
contact cun la realitad; i vivan bler me-
mia lunsch davent dals quitads da vischi-
nas e vischins.»

Il flum Doubs
e en privel.

Integrar las uniuns ecologicas

La gasetta punctuescha ina differenza
surprendenta: «En Frantscha én las
uniuns engaschadas sper las autoritads
ed il persunal politic; en Svizra peren-
cunter restan las uniuns exclusas da la
procedura. Ils 29 da mars 2011 ha la re-
genza da Neuchitel respundi a la depu-
tada verda Doris Angst: ‘I nun ans para
opportun d’integrar las uniuns en las
structuras da la gestiun.’» Jacques Ger-
ber, schef da I'Ufhzi chantunal da 'am-
bient (JU), ha declera da sia vart: «Sche
la manifestaziun dals 14 da matg a Gou-
mois gida a far squitsch sin il persunal
politic, lur ¢ quai da salidar. Pliras giadas
avainsa supplitga il parlament [chantu-
nal] da conceder credits, ma igl ¢ adina
std adumbatten. Tschinquanta deputa-
das e deputads da pliras partidas han gist
suttascrit in text entituld: ‘Pour sauver le
Doubs’. Jau sper ch’el portia fritga.» «Le
Courrier» concluda pia cun in radi da
speranza, almain areguard il chantun
Giura. Tgi sa sch’il sontg da la punt a
Saint-Ursanne protegia anc adina ses
fAum?

1. Erhard Gorys, Lexikon der Heiligen.
Minca (Deutscher Taschenbuch Verlag,
ISBN 3-423-32507-0) 1997, p. 154,
chavazzin «Johannes von Nepomuk».
2. Claude Grimm, Bataille pour sauver
le Doubs. «Le Courrier» (Genevra),

1. da zercladur 2011, p. 3.

B La claustra da Mustér po guardar
enavos sin in'istorgia marcada da ble-
ras midadas e tensiuns — ma a medem
temp sin in'existenza e cuntinuitad
nuninterrutta da var 1300 onns. lls ar-
titgels dal Lexicon Istoric Retic pre-
schentads sin questa pagina raquin-
tan l'istorgia da la claustra e da ses
fundaturs Sigishert e Placi e dattan
in‘invista en I'urden benedictin.

Mustér (claustra)

Claustra da benedictins en la vischnan-
ca politica da Mustér, appartegnenta a
la diocesa da Cuira. Patruns: s. Maria,
s. Martin, s. Peder, s. Sigisbert e s. Placi.
La claustra da Mustér, situada lung il
curs superiur dal Rain Anteriur, ¢ ve-
gnida fundada enturn 'onn 700. 765
Desertina, 846 coenobium Desertinense,
1020 abbatia Tisentinensis, 1127 mo-
nasterium Disertinensis. Chats dal temp
da fier en la curt interna da la claustra
2007.

Tenor la tradiziun (Passio Placidi,
12avel tschientaner) ha il muntg
francon Sigisbert, inspird dal spiert ir-
landais-francon dal missiunar ed avat
irlandais Columban a Luxeuil (Voge-
sas), erigi ina cella en la Desertina. El ha
mess quella sut il patrunadi da s. Mar-
tin, il sontg dals Francs, dal qual pro-
vegn il num da I'abazia. Sigisbert ha ob-
tegni sustegn da I'indigen Placi, in dals
possessurs ils pli pussants menziuna en
la «Lex Romana Curiensis» contempo-
rana. Placi ¢ vegni assassin sin cumond
da Victor, guvernatur (preses) da la Re-
zia a Cuira, e la tradiziun ha fatg da
quest assassinat in martiri (la festa dals
sontgs claustrals Sigisbert e Placi ha lieu
ils 11 da fanadur). Ina claustra per propi
¢ Mustér daventada enturn ils onns 750
sut 'avat Ursicinus. Da 'uvestg da Cui-
ra Tello, in figl da Victor, ha Mustér ob-
tegni vasts regals ch’eran probablamain
donaziuns d’expiaziun (Testament da
Tello dal 765). Confurm al spiert bene-
dictin én las vals vischinas, che Mustér
aveva survegni sco dotaziuns, vegnidas
urbarisadas. En il cudesch da fraternisa-
ziun da Reichenau da 'onn 810 figure-
schan gia 93 muntgs morts e 71 vivents
cun nums retics, alemans, francons e
lumbards.

Las emprimas baselgias cumprova-
das tras exchavaziuns archeologicas
(1980-1983) dateschan dal 8avel
tschientaner (picturas monumentalas
en stil bizantin tempriv). Enturn I'onn
800 suondan duas tipicas baselgias reti-
cas cun sala a trais apsidas (quellas da s.
Martin e da s. Maria) e la chaplutta da
s. Peder. En la baselgia da s. Martin sa
chattava la cripta da s. Placi che furma
cun quella das. Gliezi a Cuira ina da las
pli veglias criptas da la Svizra. Tenor la
tradiziun ¢ il cumplex claustral dal temp
carolingic vegni destrui tras ils invasurs
«ungarais», tenor la perscrutaziun tras
ils Saracens (enturn il 940). Sco pro-
tectura dal Cuolm da Sontga Maria
(Lucmagn) ha la claustra da Mustér la-
scha eriger ospizis lung la via dal pass.
La politica dals pass alpins, proseguida
dals imperaturs germans, ha er interessa
la claustra imperiala da Mustér. Sut il
domini dad Otto I (962-973) ha Mu-
stér obtegni numerusas donaziuns, con-
fermadas da ses successurs. Limperatur
saxon Heinrich II (1002-1024), che
preferiva il Brenner al Cuolm da Sontga
Maria, ha cedi Mustér il 1020 al chapi-
tel catedral da Brixen (Tirol dal Sid). La
claustra ¢ restada alura ina marionetta
dals imperaturs. Ella ¢ puspe vegnida
privilegiada sut Friedrich I Barbarossa
(1152-1190) ch’ha engrondi ses possess
en la Lumbardia. Il domini claustral,
numna Casa Dei respectivamain Cadi,
sextendeva il 1185 da Breil al Pass dal
Furca. Ils avats exercitavan la giuris-
dicziun criminala sur la glieud da la
Chade¢ e possedevan il dretg da fiera; els
han era funda plaivs independentas.

La claustra da Mustér

Da la cella da Sigisbert a I'abazia moderna dad oz

La claustra da Mustér.

Lur domini ¢ perd prest vegni indebli:
administraturs laics én documentads
per Ursera (1203) e Medel (1322). Sco
convent imperial era la claustra da Mu-
stér apparentamain suttamessa gia en il
12avel tschientaner ad in chastellan.
Questa funcziun ¢ vegnida exercitada,
en servetsch dals conts de Lenzburg, da
la famiglia de Torre, il 1213 da Heinrich
de Sax-Mesauc ed, a partir dal 1250,
dals conts de Werdenberg (cumpra liber
il 1401). En il 12avel e 13avel tschien-
taner han ministerials erigl lur chastels
en il territori dal domini claustral.

11 1251 cumpara la Cadi per 'empri-
ma giada sco persuna giuridica. I sa
tractava d’intermediar tranter il feudalis-
sem e tendenzas autonomisticas. Lavat
Johannes da Glion (1367-1401) ha ac-
corda a la Cadi in mastral independent.
11 1395 é sta il medem avat confundatur
da la Lia (dals signurs) da Glion ch’ha
conferma ['unificaziun politica da las re-
giuns a la ruta sursilvana vers il sid. Da
quella ¢ sortida il 1424 la Lia Grischa.
Lavat Pieder de Pultengia (1402-1438)
¢ sta a la testa dals sutsegnaders. Il 1472
ha acquista la claustra da Mustér il si-
gnuradi da Munt Son Gieri, ella ha pero
stul conceder a la Cadi ulteriurs privile-
gis en connex cun la nominaziun dal ma-
stral. Il 1477 ¢ la vischnanca da Mustér
perfin sa segirada il dretg da veto en la re-
cepziun da novizs ed ha surpiglia qua tras
la rolla dals avugads claustrals. La clau-
stra percunter ha incorpord ulteriuras
plaivs ed ha expandi sia pussanza eccle-
siastica fin a Domat. Ils privilegis dals
avats &n vegnids confermads tras 'impe-
ratur.

Las midadas effectuadas da la Refur-
maziun han rinforza supplementarmain
la pussanza seculara. Ina clausula spe-
ziala dals Artitgels da Glion (1524 e
1526) ha garanti la survivenza dala clau-
stra. Il 1536 han adopta I'avat Martin
Winkler (1528-1536) e trais muntgs la
cretta refurmada. Las autoritads da la vi-
schnanca da Mustér han perd nomin in
nov avat e salva la claustra, oravant tut
era per tema da perder ils vegls privilegis.
Il 1539/40 ha I’avat stui ceder il chasté
da Munt Son Gieri als signurs refurmads
da Vuorz. 111581, durant la Refurma ca-
tolica, ha l'avat Cristian de Castelberg
(1566-1584) envida l'archuvestg mila-
nais Carlo Borromeo a Mustér ed ha rin-
forza la refurma tridentina. Era sche
Pabazia ha institul en ils onns 1587—
1596 in seminari da spirituals, n’én las
stentas per refurmar la claustra e meglie-
rar la furmaziun teologica dal clerus betg

stadas fritgaivlas. Cura che I'avat Seba-
stian de Castelberg (1614-1634) ha stui
fugir durant ils Scumbigls grischuns da
las truppas da Gieri Genatsch, han las
autoritads secularas surpiglid 'admini-
straziun da la claustra. Tras I'intermedia-
ziun dal nunzi e da la Congregaziun
svizra dals benedictins, en la quala la
claustra da Mustér ¢ vegnida recepida il
1617, ¢ quella sa revegnida sut la direc-
ziun da 'administratur ed avat Augustin
Stocklin (1634-1641) che provegniva
da la claustra da Muri/AG. Sut l'avat
Adalbert Bridler (1642—-1655) ¢ il con-
vent sa separa da I'uvestgieu da Cuira, el
ha perd cedi a la vischnanca entira
giurisdicziun. I1 1649 ha la Val d’Ursera
cumpri or ils dretgs feudals da Mustér.
Ils avats Adalbert de Medell (1655-
1696) ed Adalbert Defuns (1696-1716)
han lascha eriger il nov edifizi claustral
represchentativ en il spiert dal temp ba-
roc e tenor ils plans da Caspar Moos-
brugger, frater da Nossadunnaun.
Durant la Segunda Guerra da coali-
ziun (1799-1801) ¢ la claustra da Mu-
stér vegnida involvida en ils cumbats
tranter la Frantscha e 'Austria. Il pader
erudit Placi a Spescha ha empruva (sen-
za success) d’intermediar. Ils 6 da matg
1799 én la claustra e I'entira vischnanca
da Mustér vegnidas messas en tschen-
dra, quai ch’ha chaschuna la perdita da
Parchiv e da la biblioteca claustrala sco
era da numerusas ovras d’art. Cabazia ha
pers tras la Confisca ils possess da Posta-
lesio en Vuclina (circa la mesadad da sia
facultad); ella n’¢ dentant betg vegnida
secularisada grazia al fatg che las davosas
restanzas dal domini feudal eran gia ve-
gnidas dismessas cun la vendita da
Vuorz (1734) e cun l'aboliziun da las
dieschmas (1737). Il spiert radical dal
cumbat cultural, ch’ha provoca 'aboli-
ziun da numerusas claustras en Svizra,
ha er influenzi la sort da la claustra da
Mustér. Il 1859 ¢ vegnida suttamessa
I’administraziun claustrala a la controlla
chantunala. Il 1861 ha la regenza impe-
di ultra da quai quasi totalmain la recep-
ziun da novizs. Il medem onn ¢ la giu-
risdicziun ecclesiastica da la claustra
vegnida assegnada a 'uvestgieu da Cui-
ra. Il redactur Placi Condrau da Mustér,
il politicher Caspar Decurtins da Trun e
Theophil Sprecher von Bernegg da
Maiavilla han contribui fermamain ad
in nov pensar en la populaziun ed en la
regenza ch’¢ std a la basa da la restaura-
ziun da la claustra. Cun agid da la Con-
gregaziun svizra dals benedictins ha
Mustér uschia pudi sa revegnir. Lavat

Benedikt Prevost (1888—1916), mess a
disposiziun da la claustra da Muri-Gries
(Tirol dal Sid), ha cumbina I'innovaziun
interna cun la fundaziun dala scola clau-
strala, la pastoraziun ed il pelegrinadi. Il
1895-1899 ha el incumbensa August
Hardegger d’eriger la nova baselgia con-
secrada a s. Maria. Ils avats Beda Ho-
phan (1925-1963) e Viktor Schén-
bichler (1963—1988) han consolida il
gimnasi ch’¢ daventa in center da furma-
ziun regiunal. Il cumplex claustral ¢ ve-
gni amplifitgd cun la construcziun da
I'internat (Walther Sulser, 1937-1940)
e dal nov edifizi da scola (Hermann e
Hans Peter Baur, 1969-1973). Suenter
la restauraziun, dirigida da Felix
Schmid, ha ospita la baselgia da Hardeg-
ger la biblioteca e duas collecziuns, ina
da tempra istoric-culturala, 'autra da
tempra istoric-natirala. Las exchava-
ziuns archeologicas dals onns 1980-
1983 han pussibilita da consolidar la
criptadas. Placi dal temp medieval tem-
priv, rendida accessibla al public. Lavat
Pankraz Winiker ha timuna la claustra
dal 1988-2000, succedi da Daniel
Schénbichler. 11 2010 dumbrava il con-
vent 28 profess. Daniel Schonbéchler

Sigishert

vers la fin dal 7avel tschientaner,
T entschatta dal 8avel tschientaner.
Tenor il num era Sigisbert probabla-
main in Francon ch’era sa domicilia sco
eremit da tempra irofrancona en la cun-
trada deserta dal stgalim superiur dal
Rain Anteriur, numnada Desertina(s), e
che vegniva sustegni dal Ret Placidus.
Lipotesa, tenor la quala el derivava dal
circul da son Columban, n’¢ betg cum-
provada. Per sia resistenza cunter las
pretensiuns franconas en Rezia ¢ Placi-
dus vegni assassind, entant che Sigisbert
¢ vegni schanegia, probablamain per ra-
schuns politicas. Il «<martir ed il «con-
fessur» han chatta lur fossa en la cripta
da la baselgia da son Martin a Mustér,
lur di commemorativ cuminaivel & ils
11 da fanadur.

111899/90 ha la regenza stui conceder
a las scolas catolicas da la Surselva —
suenter protestas massivas (1898) ed in
cumin extraordinari a Glion (1900) — il
«Sigisbert en Rezia» da Maurus Carnot
sco lectura per il stgalim bass enstagl dal
«Robinson» e dals «Nibelungs» ch’én
vegnids refusads sco texts «pajauns».
Quest’istorgia raquinta da la cristianisa-
ziun ed urbarisaziun da la Rezia, surtut
da la Surselva, tras il missiunari Sigisbert
e ses dus gidanters indigens, il mattatsch

*

Retus ed il mattet Columbin. Quest cu-
desch ha instrul e delectd trais genera-
ziuns sursilvanas. Carl Pfaff

Placi

1 a Pentschatta dal 8avel tschientaner, a
Mustér. Pir en texts liturgics pli tardivs
ed en la «Passio» dal 12avel respectiva-
main dal 13avel tschientaner vegn el
menziuna sco protectur dal muntg am-
bulant francon Sigisbert che vuleva fun-
dar ina claustra en la cuntrada criva da la
Desertina. Probablamain cun intenziun
politica, forsa per sa defender cunter 'in-
fluenza francona, ha il preses Victor la-
scha assassinar Placi. Per I'expiaziun duai
Victor avair fatg a la claustra da Mustér
donaziuns impurtantas. La veneraziun
da Placi era derasada a Mustér ed en I'en-
tira Rezia. Carl Pfaff

Benedictins

Ils benedictins furman in urden catolic
da muntgs (latin Ordo Sancti Benedicti,
OSB), numna suenter Benedict da Nur-
sia (T 547). La regla da Benedict ¢ s'eta-
blida relativamain tard, 'emprim al nord
da las Alps. En il 7avel ed 8avel tschien-
taner (epoca da reglas cumbinadas) ve-
gniva ella observada sper autras reglas.
En il 8avel tschientaner han las claustras
benedictinas en il territori alemannic-re-
ticintrodudi, sut'influenza dala pussan-
za francona, ina furma pli clera. Questas
claustras eran vegnidas fundadas da fa-
miglias da magnats regiunals: en la Cur-
rezia cumparan ils Zaccons/Victorids sco
fundaturs da las claustras da Mustér, Ca-
zas, Mistail e Faveras ed eventualmain
erada quella da Miistair. Lintegraziun da
las baselgias imperialas en il sistem caro-
lingic garantiva a questas fundaziuns
lexistenza ed il sustegn. Sut I'influenza
da Benedict d’Aniane (f 821) én vegnids
mess accents marcants fin il di dad oz:
I’abit nair cun capuza, la claustra gronda,
la tgira speziala da la liturgia e las activi-
tads culturalas colliadas cun quella. Ils
cudeschs da fraternisaziun da Son Gagl
e Rehanau ed il «Liber Viventium» da Fa-
veras (800/820) dattan perditga da vastas
colliaziuns tranter las claustras carolingi-
cas. Las claustras benedictinas han giuga
ina rolla impurtanta en il process d’urba-
risaziun e da colonisaziun da la Currezia,
per exempel la claustra da Mustér en la
Val Ursera ed en la Sursassiala. En il rom
da la refurma conventuala (10avel/
11avel tschientaner) han las claustras re-
ticas pudi mantegnair lur autonomia. Il
1602 ¢ vegnida fundada la Congregaziun
benedictina svizra, e dapi il 1893 én las
claustras benedictinas reunidas en la
Confederaziun benedictina. Il center
spiertal da quella ¢ il Collegi da S. An-
selm a Roma, la residenza da 'avat-pri-
mas (abbas primas). Malgra quest uniun
énils benedictins ina cuminanza luccada
claustras independentas, organisadas da
lur vart en 21 congregaziuns (per gronda
part reuniuns naziunalas). Il temp dapi
il Segund Concil vatican ¢& caracterisa
d’in chal marcant da vocaziuns.

Leo Ettlin

Lexicon Istoric Retic (LIR)

Il Lexicon Istoric Retic ¢ in’ovra cum-
plessiva davart l'istorgia grischuna/
retica e la Rumantschia, edida da la
«Fundaziun Lexicon Istoric Svizzer».
Il LIR cumpiglia radund 3100 arti-
tgels (geografics, tematics, artitgels da
famiglias e biografias). Versiun on-
line: www.e-lir.ch.

La versiun stampada consista da
dus toms (A-L, M-Z) che cumpi-
glian mintgamai bundant 570 pagi-
nas. Mintga tom cuntegna radund
700 illustraziuns, chartas e graficas.
Empustaziuns: Chasa editura Deser-
tina (ediziun da cumissiun), www.ca-
sanova.ch u en mintga libraria. (Tom
2 cumpara il mars 2012).

Necessitad u utopia? Las ideas economicas dal
communissem € marxissem

B En furma da I'economia planisada
da tempra sovietica ha il communis-
sem e marxissem fatg naufragi ils
onns 1989/90. Ma malgra quai mante-
gnan las ideas socialisticas in minz
vardad, il qual i vala adina puspe da
clamar en memoria. Sviluppadas en il
19avel tschientaner sco resposta sin la
dumonda sociala, porschan questas teo-
rias er oz ideas ed impuls per sa confrun-
tar a moda critica cun il stadi actual da
bainstanza e povradad, da progress e
sfruttament, da globalisaziun ed inegua-
litad sociala.

Latschernadal'urden
economic adatta

Lurden economic ¢ ina decisiun politica
che sa basa sin dumondas da princip sco:
Tge sistem garantescha il meglier pus-
saivel prosperitad e bainstanza? Tgi de-
cida tge, co e per tgi ch'i vegn produci?
Tge valur han
ils interess da
Pindividi, tge-
nina quels da
I'entira socie-
tad? E tge me-
siras servan a
prevegnir ad
abus e sfruttament e porschan sustegn
als flaivels e dischavantagiads? En il de-
curs dal 18avel e 19avel tschientaner én
sa sviluppadas sin questas dumondas
duas respostas da tempra fitg differenta:
Peconomia da martgd liber (liberalis-
sem/chapitalissem) e I'economia plani-
sada (socialissem/communissem).

11 liberalissem metta en il center la li-
bertad dal singul. Tuttas decisiuns eco-
nomicas duain vegnir prendidas dals
consuments e producents en libertad to-
tala. I stadi duai intervegnir usche pauc
sco pussaivel. Quest urden economic sa
numna economia da martgd. En l'eco-
nomia da martgd regia concurrenza li-
bra. Chasadas ed interpresas ageschan
ord agen interess (p.ex. gudogns). La
producziun vegn dirigida dal pretsch da
martgd. Tgi ch’ha success sin fiera, gu-
dogna. Tgi che prenda decisiuns falla-
das, perda.

Lidea collectivistica metta percunter
en il center la societad. Il stadi prenda
tuttas decisiuns economicas. El decida,
tge raubas che vegnan producidas e per
tgi. Quest urden economic sa numna
economia planisada. Tar [I'economia
planisada na datti nagin possess privat.
Sulettamain il servetsch a la cuminanza
dat senn e dretg d’existenza al singul
uman. Perquai decida en in sistem eco-
nomic dirigistic in post central davart las
professiuns e las plazzas da lavur. Quest
post central fixescha er il consum, las
entradas (pajas) ed ils pretschs. Las in-
terpresas appartegnan al stadi ed han da
realisar quai che quel prescriva.

Leconomia planisada

En leconomia planisada na dastga il
singul betg agir a moda autonoma.
Empée dal martga liber datti ina centrala
che dirigia I'entira economia publica.
Lautoritad da planisaziun statala fixe-
scha en in plan central quals e quants
bains che vegnan producids e distri-
buids. Entaifer quest plan central han las
interpresas da producir quai che vegn
cumanda.

Lobligaziun primara da las inter-
presas ¢ da realisar entaifer il termin fixa
quai clv'il plan prevesa. Tgi ch’'ademple-
scha il plan vegn remunera cun ina pre-
mia da prestaziun. Tgi che na
ademplescha betg las prescripziuns te-
nor plan vegn chastia. Ils manaschis ap-
partegnan al stadi u a cooperativas.

Avantatgs e dischavantatgs da l'economia
planisada

Ils arguments per e cunter 'economia
planisada sa laschan skizzar suandanta-
main:

Avantatgs: Survista da entir sistem eco-
nomic; la coordinaziun statala effectue-
scha ina stabilitad pli gronda (naginas
fluctuaziuns conjuncturalas), la planisa-
ziun e controlla centrala pussibilite-
schan da promover singuls secturs
economics ¢ singulas regiuns (p.ex. l'in-
dustria greva, l'agricultura) e da nizzegi-
ar optimalmain las resursas avant maun;
Poccupaziun po vegnir segirada; giustia
sociala, cundiziuns da partenza egualas,
repartiziun gista dals bains.
Dischavantargs:  Chapitalissem ~ statal
empe da chapitalissem privat; grondas
perditas pervi da planisaziuns falladas
(birocrazia cumplitgada, organisaziun
stravagada, finamira planisada daventa
«vatga sontga»); nagina pussaivladad in-
dividuala da sa sviluppar, nagin stimul
da prestar dapli, nagina iniziativa; il sta-
di ha la pussanza da disponer dal singul
burgais, uschia che las libertads dal sin-
gul individi én restrenschidas; il meca-
nissem dals pretschs manca, perquai ési
nunpussaivel da cuvrir exactamain ils
basegns; i vegn produci senza resguardar
ils basegns effectivs; nagin stimul da
producir novs products cun novas me-
todas; la qualitad na gioga nagina rolla;
nagina prontezza da ristgar insatge.

Labasateoretica e politica da
I'economia planisada

La basa da 'economia planisada furma
l'ideologia communistica. Quella deriva
dal materialissem istoric e da 'economia
politica. Il materialissem considerescha
la materia sco forza dominanta e fun-
tauna da tutta schientscha. Ils materia-
lists na renconuschan nagina creatira
surnatirala (p.ex. dieu, spiert).

L materialissem istoric

Il materialissem istoric ¢ la teoria istori-
ca e sociala dal marxissem. Tenor quel
na po il singul uman betg segirar sez sia
basa d’existenza. Cun producir la rauba
da viver necessaria sa lian ils umans d’ina
vart cun la natira, da 'autra vart cun au-
ters umans. Luman mida la natira cun
latgna lavur e cun duvrar maschinas. El
sviluppescha sias abilitads. Karl Marx
(1818-1883) numna la forza da lavur
ed ils meds da lavur er forzas producti-
vas. Las relaziuns dals umans in cun
lauter én las relaziuns socialas. La pro-
ducziun ¢ la basa d’origin e da svilup da
la schientscha sociala. Marx numna
questa relaziun cundiziuns da produc-
ziun. Tenor Marx decidan las cundiziuns
da producziun il svilup social, ma er il
destin dals umans.

La lavur umana, ils utensils da lavur
ed ils meds da lavur (forzas productivas)
furman la basa da I'urden social che vala
mintgamai. A basa da l'istorgia cumpro-
va Marx che mintga midada da las forzas
productivas effectueschia automatica-
main ina midada da la furma sociala:
Societad primara: Las forzas productivas
consistivan d’utensils primitivs, da la
chatscha e da 'economia da rimnaders.
Il sistem social era da quel temp la socie-
tad senza classas cun proprietad collecti-
va.

Societad da sclavs en lantica: Questa so-
cietad ha enconuschi ina repartiziun da
las lavurs en lagricultura, la tratga da
muvel e lartisanat. I vegniva produci
dapli products che quai ch’i fiss sta ne-
cessari per il diever direct. Sco sistem so-
cial ¢ resultada ina societad da duas
classas (possessurs da sclavs e sclavs). Ils
meds da producziun ed ils umans sa
chattavan en possess da nobels e da fa-
miglias bainstantas.

Societad feudala dal temp medieval: Are-
guard las forzas productivas ¢ il temp
medieval caracterisa d’in perfecziuna-
ment da la tecnica da producziun, spe-
zialmain en lartisanat. Il sistem social
era dividi en signurs feudals e servs. Ils
meds da producziun eran en possess dals
purs bainstants, entant ch’ils ulteriurs

Karl Marx (1818-1883).

purs eran daventads dependents.
Societad chapitalistica dal temp modern:
Cun las fabricas ¢ creschida la producti-
vitad. En pli furman la producziun ma-
schinala e l'automatisaziun tratgs novs
da gronda muntada areguard las forzas
productivas. Il sistem social enconuscha
duas gruppas: chapitalists e lavurants
pajads. Ils meds da producziun sa chat-
tan en possess privat.

Societad communistica: Lindustria gron-
da furma l'element central da las forzas
productivas. La societad n’enconuscha
naginas classas; nagin posseda ils meds da
producziun.

Cun il progress tecnic (invenziun da
la maschina a vapur) e la spezialisaziun
da la lavur én vegnidas fundadas en il
19avel tschientaner emprimas grondas
fabricas (uschenumnadas manufactu-
ras). Las grondas scuvertas en ils pajais
d’ultramar han avert novs martgads da
vendita e funtaunas da materias primas
che fan prosperar il commerzi. Quest
svilup ¢ pero std en cuntradicziun cun
I'urden economic dals manaschis d’arti-
sanat e dals signurs feudals (gronds pro-
prietaris). Ils purs supprimids, il nov
proletariat industrial ed ils burgais fan
revoluziun cunter las monarchias feu-
dalas. Uschia nascha ina nova furma so-
ciala, il chapitalissem.

Il possess privat dals meds da pro-
ducziun pussibilitescha als chapitalists
d’explotar ils lavurants. Quels ston
vender lur forza da lavur per pudair vi-
ver. Il cumbat cunter 'explotaziun e la
suppressiun tras il chapital maina al
proxim stgalim: al socialissem (com-
munissem).

Leconomia politica

Il pensum da l'economia politica da
Marx ¢ d’analisar las relaziuns chapitali-
sticas d’explotaziun. Marx emprova da
demussar ch’i dat leschas che mainan
sfurzadamain a la perdiziun dal sistem
chapitalistic.

La lescha da la valur (teoria da la valur):
Tenor Marx ¢ la forza da lavur daventa-
da ina rauba sut las cundiziuns da pro-
ducziun dal sistem chapitalistic. 11
lavurant sto — per pudair viver — vender
sia forza da lavur. Ma il fritg da sia lavur
na po el betg avair. Quel va en possess

dal cumprader da la forza da lavur, dal

chapitalist che dispona dals meds da
producziun. Sco mintga rauba ha er la
lavur ina valur. La valur da stgomi da la
lavur (la paja) decidan las expensas ch’én
necessarias per mantegnair la forza da
lavur (abitaziun, vestgadira, vivonda).
Quests custs correspundan circa al mi-
nimum d’existenza.

La teoria dal surpli da valur: 11 surpli da
valur ¢ la differenza tranter la valur da
la prestaziun e la paja. Il surpli da valur
(profit) per il patrun (chapitalist) sa re-
sulta dal fatg ck’il lavurant vegn occupa
pli ditg che necessari per cuvrir ses custs
da vita. Il surpli da valur va al chapita-
list.

La teoria da la concentraziun: Cun ina
part da quest surpli da valur cumpra il
chapitalist maschinas novas e construe-
scha novs indrizs. Uschia vegn la lavur
substituida da chapital. Perquai che las
interpresas pitschnas e mesaunas dispo-
nan perd da pli pauc surpli da valur, ve-
gnan quellas stgatschadas da la
concurrenza tras las interpresas grondas.
Da quai sa resulta ina concentraziun
dals meds da producziun, dal chapital.
La teoria da l'accumulaziun: Tras questa
concentraziun disponan cun il temp in
pér paucas interpresas da tut ils meds da
producziun e furman monopols.

La teoria da la miseria: Laccumulaziun
da chapital maina a l'explotaziun dal la-
vurant. Ultra da quai vegnan pli e pli
bleras forzas da lavur substituidas cun
maschinas. I dumber dals dischoccu-
pads crescha. A medem temp vegnan las
pajas sbassadas pervi da la gronda pur-
schida da forzas da lavur e las cundiziuns
a la plazza da lavur sa pegiureschan. Ils
lavurants ston viver sut il minimum
d’existenza, en miseria.

La teoria da la crisa: La miseria da la clas-
sa dals lavurants fa sminuir la dumonda.
La producziun vegn restrenschida. La-
vurants vegnan relaschads, manaschis
serrads (depressiun, crisa). Il custs da
producziun sa sminueschan e pussibili-
teschan pli tard meglieraziuns tecnicas.
Leconomia sa revegn. La producziun
cuntinuescha fin la proxima crisa. Quel-
las novas crisas han consequenzas anc pli
grevas che las precedentas.

La teoria dal bancrut: Las crisas vegnan a
sa repeter pli e pli spert fin al bancrut dal
sistem chapitalistic.

Terms fundamentals

Socialissem
Il socialissem ¢ ina da las trais grondas
ideologias ch’en sa furmadas en il 19avel
tschientaner, sper il liberalissem ed il
conservatissem. I n'exista nagina defini-
ziun clera dal term. El cumpiglia in’en-
tira paletta d’orientaziuns politicas.
Quellas tanschan da moviments revolu-
ziunars e partidas da cumbat che vulan
surmuntar svelt ed a moda violenta il
chapitalissem (extremissem da sanestra)
fin a lingias refurmatoricas ch’acceptan
il parlamentarissem e la democrazia (so-
cialissem democratic).

Approximativamain vegn differenzid
tranter communissem, democrazia so-
ciala ed anarchissem. Ils socialists ac-
centueschan per ordinari las valurs
fundamentalas egualitad, gistadad e so-
lidaritad e suttastritgan la muntada tant
da moviments socials pratics sco er d’ina
critica da la societad teoretica; lur fina-
mira ¢ d’unir quests dus pols prendend
en mira in urden social ed economic
gist.

Communissem

Communissem ¢ in term politic-ideo-
logic ch’e sa furma en Frantscha vers il
1840 e che cumpiglia pliras muntadas:
El designescha primo utopias da la teo-
ria sociala che vulan realisar I'idea da
legualitad e libertad da tut ils com-
members da la societad a basa da possess
cuminaivel e d’in process da schliar pro-
blems collectiv.

Secundo stat il term, sa fundond sur-
tut sin las teorias da Karl Marx, Fried-
rich Engels e Wladimir Iljitsch Lenin,
per ideas economicas e politicas ch’han
la finamira da crear ina societad senza
classas e libra da tut domini.

Terzio vegnan designads cun il term
moviments e partidas politicas ch’han
lintenziun da manar societads en il
communissem resp. da realisar talas
ideas en la pratica.

E quarto vegn il term duvra sco desi-
gnaziun estra per dominis ch’eén resor-
tids dals moviments numnads, pia quasi
en cumplettaziun da 'emprima munta-
da, ma — cuntrari a la vista interiura —
senza 'implicaziun che la visiun utopica
saja saccumplida en quels.

Il pli pussant stadi communistic ha
furma 'Uniun sovietica; ensemen cun
ses alliads, ils uschenumnads stadis dal
bloc da l'ost, ha quella domina durant il
temp da la Guerra fraida (1945-1989)
radund in tschintgavel da la surfatscha
dalaTerra.

Marxissem

Marxissem ¢ il num d’ina teoria da la
societad che Karl Marx e Friedrich En-
gels han sviluppa en il 19avel tschienta-
ner. lLa finamira da quella ¢ da
transfurmar cun agid d’ina vieuta revo-
luziunara la societad da classas vertenta
en ina societad senza classas.

Il marxissem furma in moviment che
dueva avair grond’influenza betg mo sin
la politica, mabain er sin la scienza e sin
l'istorgia da las ideas insumma; el sa la-
scha attribuir tant al socialissem sco er al
communissem. Sco marxists vegnan
designads dapi la segunda mesadad dal
19avel tschientaner ils aderents da las
ideas da Marx ed Engels. En in senn pli
vast furma «marxissem» ina noziun col-
lectiva per la teoria economica e da la
societad che Marx ed Engels han svi-
luppa, sco er per las ideas filosoficas e
politicas ch’én colliadas cun quella.

La preschentaziun:
Dossier «Marxissem».

Dapli infurmaziuns:
chatta.ch/?hiid=4163

www.chatta.ch

D’autos vegls, permacultura e flurs da tuttas
colurs —ina visita en trais ierts

In tratg communabel han tuts trais ierts: els én biodivers. Ma uschiglio & mintgin dal tuttafatg spezial.

(ggf) 11 pli fitg dat probablamain en
eglliert da Kathrin Keller a Duvin/
Planezzas (en direcziun Val S. Pie-
der). La dunna che ha oriundamain
emprendi scrinaria da mobiglias

e N\

Essas Vus fits en biolo-
gia? Testai Vossa savida
biodiversa en noss quiz!

Savais Vus p.ex. ch’i dat en I'en-
tir mund bundant 20’000 spe-
zias d’avieuls? Ubain che la
gronda part da las flurs e dals
animals é da chasa en il guaud?
U che la charn dal portg e quella
che vegn consumada il pli sa-
vens? Quellas ed anc passa 100
autras dumondas e respostas
biodiversas spetgan sin Vus enil
quiz da «missiun b» sin www.

rtr.ch/missiunb
A\ J

ha da a vehichels vegls ina nova
funcziun en ses iert dals siemis. Ils
vehichels eran gia la, ma il humus
mancava sin il terren da l'anteriu-
ra chava da crappa. Uschia cre-
schan ussa sin la punt d’in vegl
transporter legums e verdura ed or
d’anteriurs canisters da benzin cu-
chegian diversas flurs. Ils motors

La punt dal vegl transporter serva sco iert da legums e verdura.

dals vehichels én sa chapescha al-
lontanads.

Enliert da Karin Roth a Tusaun na
stattan nagins vehichels che fan
ruina. Pero creschan la bundant
300 differentas flurs, plantas ed
ervas.Igleiniert da permacultura.
Quai munta che l'ortulana dovra
las resursas al lieu e la natira vegn
tant sco pussaivel surlaschada a
sasezza.Piahaneril zerclim, man-
tuns da crappa u laina morta plaz
en ses iert. Quai en buns abitadis
per insects ed auters animals. Las

Per ch'ils avieuls, las tgirallas ed auters insects hajan adina insatge da

magliar, guarda Esther Schnider ch'i flureschia da tut temp en ses iert.

glimajas numna Karin Roth «colla-
vuraturas animalicas». Lur plaz
saja sin il cumpost. E per ch’ellas
stettian la e na giajan betg vi da la
verdura, metta Karin Roth adina
puspé sisur in u I'auter fegl da sa-
lata u flurs che las glimajas ma-
glian gugent.

Il terz iert che nus avain visita e in
uschenumna «curtin d’exposi-
ziun». L'idea da quel e ch’in e sca-
din po vegnir, guardar e s’'infurmar
cun agid da tavlettas tge che cre-

scha tut — u simplamain sa laschar

My

inspirar. L’iert dala pura ed ortula-
na Esther Schnider a Sursaissa &
pia in iert per tuts, avert mintga
glindesdi. Sia devisa: quai che cre-
scha, crescha e quai che na crescha
betg, na crescha betg. En mintga
cas tut biologic, pia senza chemia
- ed insatge sto adina flurir per
ch’ils avieuls e las tgirallas hajan
avunda da magliar.

Dapli dals trais ierts e da lur ortu-
lanas chattais Vus sin www.rtr.ch/
missiunb

Tar in iert da permacultura tutgan era mantuns da laina morta u da

crappa ch’én buns abitadis per insects ed auters animals.

